
Энэ найраглалыг ардын хувьсгалын 60 жилийн ойд өргөн барив


НЭГДҮГЭЭР БҮЛЭГ 
АЛС ДОРНОДЫН ТЭНГЭРТ

	 

	Хурын зузаан үүлсийн

	Тэртээ дээгүүр

	Хурмаст хөх тэнгэрийн

	Хязгааргүй мандлаар

	Хурц тунгалаг нарны

	Энтээ наагуур

	Хурдан цагаан хөлөг

	Эрч мэдэн дүүлнэ.

	Үелээ зөөлөн суудалд

	Олон зорчигч тухална

	Үүрэглэх нь үүрэглэж

	Үгүй нь сонин уншина

	Газар газраас нийлсэн

	Гадаадын хүмүүсийн дотор

	Ганцхан монгол хөвгүүн

	Баяр хөөртэй аялна.

	Хэний хүү

	Хэн сэн билээ?

	Хэт нутаг

	Хаана сан билээ?

	Хэзээ хаанаас

	Гарсан сан билээ?

	Хэрэг зориг

	Юунд сан билээ?

	Угийн төрсөн нутаг нь

	Хөвч тайгын орон

	Угаасан тунгалаг гол нь

	Хөх устай мөрөн

	Унаж бойжсон газар нь

	Цагаан˗Уулын хормой

	Улсдаа нэртэй шинжээч

	Даваасамбын Чулуун.

	Хан их бөмбөрцгийн

	Хаа холд зорчихоор

	Халгих усан далайн

	Хязгааргүй мандалд хөвөхөөр

	Халуун санаа нэгдсэн

	Хамтын аянд мордохоор

	Хамаг монголоо төлөөлж

	Чулуун хүү гарсан юм.

	Зорчих замын уртыг

	Хэмжихэд нэн бэрх ч

	Зорьсон хэргийн бүтэмжийг

	Хэлэхэд мөн хэцүү ч

	Ахыгаа та нар дагаж

	Алсын моринд мордоно уу?

	Аяны замд нь тохиолдох

	Аливаа сониныг мөрдөнө үү?

	Төрсөн нутгийн түмэн

	Сайн сайхныг бэлгэдэж

	Төрөл садан бүгд нь

	Саадгүй явахыг ерөөж

	Төрүүлсэн хоёр үр нь

	Бяцхан гараа даллаж

	Төвшин сайхан хань нь

	Нууцхан нулимстай үлджээ.

	Эх орны итгэлийг өвөрлөж

	Эгэл олны найдварыг хүлээж

	Нам засгийнхаа даалгаврыг биелүүлэхээр

	Насныхаа хүсэлд автанхан

	Ертөнцийн алсад зорин аялахаар

	Ер бишийн баяр баясгалантай

	Хурын зузаан үүлсийн

	Тэртээ дээгүүр

	Хурмаст хөх тэнгэрийн

	Хязгааргүй мандлаар

	Хурц тунгалаг нарны

	Энтээ наагуур

	Хурдан цагаан хөлгөөр

	Эрч мэдэн дүүлж явна.

	 


ХОЁРДУГААР БҮЛЭГ
ИХ АЯНЫ ДӨРӨӨНД

	 

	Тэнхээт хурдан

	Агаарын хөлөг

	Тэнгэрийн мандлаас

	Аажимхан доошлов.

	Хөвөн үүлсийг

	Өрөмдөн цоолж

	Хөрст газрын

	Дээгүүр нисэв.

	Тэртээ дор

	Амар мөрөн

	Тэгнэж дамнасан

	Аварга гүүр

	Баатарлаг хүмүүсийн

	Бүтээлч хөдөлмөр

	Байгал˗Амрын

	Бүтээн байгуулалт

	Ган зам гялалзана

	Галт тэрэг яралзана

	Гацаа, тосгон, хот

	Газар сайгүй ярайна.

	Онгоцны бяцхан цонхоор

	Орчлонгийн гайхамшиг харагдана

	Орчлонгийн гайхамшгийг бүтээгч

	Оросын хүчирхэг нь харагдана.

	Эрчит хөлөг

	Доошлон доошилсоор

	Эх газарт

	Ойртон ойртсоор

	Хабаровскийн уудам талбайд

	Хачин зөөлөн газардлаа.

	Орон орноос ирсэн

	Олон олон шинжээч

	Тэр талбайд уулзаж

	Тэврэлдэнхэн учирлаа.

	Урьд өмнө хэзээ ч

	Уулзаж танилцаж яваагүй

	Зүс зүсээ ч үзээгүй

	Зүг зүгийн хүмүүс байв.

	Ах дүү Зөвлөлтөөс

	Ардчилсан Германаас

	Болгар, Чехословакаас

	Польш, Унгараас

	Бас Югославаас

	Энэтхэг, Америкаас

	Эрдэмтэд цугларчээ.

	Нэр овгоо мэдэхгүй ч

	Нэгэн үйлсэд зоригложээ

	Хэл үгээ ойлгохгүй ч

	Хэт алсад зорьжээ.

	Хаврын тэр орой

	Хабаровскийн нэгэн ордонд

	Интернационалч бүлийнхэн цугларч

	«Их найрамдал» үдэшлэг зохиож

	Цахилгаан хөгжим хангинаж

	Цангинасан дуу хадааж

	Хөнгөн зөөлөн бүжиглэцгээж

	Хөгжөөн цэнгэлээр бялхлаа.

	Чулуун, дуу дуулах болов

	Чухам юугаа дуулдаг билээ?

	Агшин зуур бодож

	Эрээн зангиагаа сулруулж

	Уянгалсан, аргил хоолойгоор

	Уртын дуугаа аажуу эхэлж

	Тайвуухан чангаран чангарсаар

	Танхим дүүрэн цуурайтуулан

	Эх нутгийнхаа дууг дуулаад

	Элгээ даран бөхийн ёслов.

	Хөвсгөлийн уулс

	Хөөсөрсөн далай

	Ээрэм тал

	Элсэн говь

	Цэнхэр тэнгэр

	Алтан нар

	Цэнгэл жаргал

	Амьдрал баясал

	Монгол орны хөгжлийг

	Монгол олны дэгжлийг

	Хүн ардын жаргаланг

	Хүүхэд багачуудын жавхланг

	Дууных нь байдлаас

	Дуулагчийнх нь бахархлаас

	Олон орны эрдэмтэд

	Орчуулгагүй ойлгожээ.

	Хэд хоносны дараа

	Хэтийн замдаа гарахаар

	Интернационалч бүлийнхэнтэйгээ

	Их далайн боомтод ирэв.

	Алс зах нь харагдахгүй

	Амгалан далай давлагаална

	Аварга том хөлөг нь

	Аргамжаатайгаа дайвалзана.

	Цагаан хөөстэй долгион

	Цайран цайран гөвөлзөж

	Цаанаас ирж эрэг мөргөөд

	Цацлан цацлан эргэнэ

	Цахлай шувуу дээшлэн доошлон

	Цаана, наанаа орон гаран

	Амьдрахын төлөө идэш хайн

	Ангуучлан нисэх нэн сонин

	Владивосток хотынхон

	Бараг цөмөөрөө цугларч уу гэмээр

	Бороо шаагьж, тэнгэр бүрхэг ч

	Боомтын талбайд хүмүүс дүүрэн

	Охид, хөвгүүд

	Оюутан, сурагчид

	Ажилчин, тариачин

	Армийн офицер, цэрэг

	Ачаа хөтөлсөн эмгэд

	Гучаа дагуулсан өвгөд

	Өнө холын замд нь

	Өнөөдөр үдэн мордуулахаар

	Өнгийн цэцгээ барин

	Өргөн түмээрээ хуржээ.

	Ээж шиг нь буурал толгойтой

	Эмгэн тэндээс айсуй явна

	Алсад аялах монгол хүүгийн

	Амрыг эрэн золгон уулзав.

	Тэр эмээ гар бариад

	Тэгснээ хүүг тэврэн үнсэв

	Үрээ санасан эх шиг догдолж

	Үлэмж гүнээр санаа алдав.

	Огт үзээгүй, ер танихгүй

	Орос эмээг ингэж угтахад

	Инженер эр учрыг бодон

	Их л гайхан гөлрөн зогсоно.

	Хүн танихгүй нутагт

	Хөл тавиагүй газарт

	Настай энэ эмээ

	Надтай ингэж уулзах нь

	Эндхийн нэгэн Халимагтай

	Эндүүр ээ юм бол уу даа?

	Ага˗ын нэгэн буриадтай

	Андуураа юм бол уу даа?!

	Хөгшин болохоороо хүн

	Ийм л байдаг гэнэ лээ...

	Хүнээ ч зөв танихгүй

	Ингэж л будилдаг гэнэ лээ..

	Зайлуул даа гэж санаад

	Захныхаа товчийг оролдов.

	Хөөрхий дөө гэж бодоод

	Зангианыхаа үзүүрийг имрэв.

	Хүү минь чи

	Гайхаж байна, гайхаж байна

	Энэ аргагүй.

	Хүний дотор

	Хүн орж үзсэн биш

	Ингэх ч ёстой.

	Чи, миний хэлэхийг

	Чих тавин сонс!

	Чиний бараг төрөөгүй үеийн

	Чин үнэн түүхийг ярья.

	Дөчин таван он байлаа

	Тэр хавар юм сан,

	Дөнгөж миний хүү цэрэгт явсан

	Тэр хавар юм сан,

	Эх орны их дайн

	Дуусах дөхөж байсан ч

	Эзэрхэг дайсан бас

	Дарагдаж гүйцээгүй цаг юм сан

	Дорно зүгт японы самуурай

	Догширч байсан үе юм сан

	Даран сөнөөж, бүрэн устгах

	Дайн зарласан зун юм сан.

	Орчлонгийн дорныг тохинуулахаар

	Орос˗Монгол хамтаараа хөдөлж

	Нэгдсэн хүчээр дайсантай тулсан

	Нэн ширүүн байлдаан болжээ.

	Хүү маань явсан юм

	Хүчирхэг зэвсэг мөрөндөө агсаад

	Хүү маань явсан юм.

	Хүү минь байлдсан

	Хүнд шархадсан юм.

	Баян Цагаан гэдэг уулын

	Баруун хяр дээр

	Ар далаараа буудуулан

	Алгаараа газар харуулдан

	Амаараа шороо үмхэн

	Алдлан савж унажээ.

	Гэтэл нэг монгол цэрэг

	Гэтэж, мөлхөж ирээд

	Хүүг минь өвөр дээрээ тавьж

	Хүнд шархыг нь цамцаа уран боож

	Ардаа үүрч гүйсээр

	Өвөртөө дүүрч явсаар

	Эмнэлэгт хүргэж өгөөд

	Эргээд явчихсан юм гэнэ лээ.

	Хээрийн эмнэлэгт хүү минь

	Хэдэн сар эмчлүүлж эдгээд

	Дахиад байлдаанд орно гэтэл нь

	Дайн нэгэнт дууссан байжээ.

	Монгол хүн ингэж л

	Монхор хүүгийн минь амийг аварч

	Эх үрийн хагацалгүй

	Элэг бүтэн болгосон юм.

	Ийм л учраас монгол хүнийг

	Ихийн их хайрладаг юм

	Ихийн их хайрладгаа

	Илчлэхээр ирж байгаа юм

	Түүнийг аварсан хүн нь

	Чи хэдий биш ч гэсэн

	Түмэн монголын нэг нь

	Чи аргагүй мөн болохоор

	Ная хүрсэн эмээ нь

	Уулзахаар чамд ирсэн юм

	Найрамдалт Монголын хэн нэгд нь

	Учирлахаар зорьсон юм.

	Одоо хүү минь эрүүл энх

	Ойн цагдаа хийж байна

	Нас нь гэвэл жар гараад

	Намайг бас өргөж байна.

	Буурал эмээ ингэж хэлээд

	Баярын нулимсаа унагаж байв

	Алсад зорчих далайн хөлөг

	Аялагчдаа зарлан суулгаж эхлэв.

	 


ГУРАВДУГААР БҮЛЭГ
НОМХОН ДАЛАЙН МАНДАЛД

	 

	Аварга том хөлөг

	Аажуухан урагшилна

	Ирмэгт ган өвчүүгээрээ

	Их усыг яран урагшилна.

	Орчлонгийн бараг талыг эзэлсэн

	Оломгүй гүн номхон далай

	Өнөөдөр тун амгалан тайван

	Өнгөн дээрээ хээтэн бидэрлэнэ.

	Энхрий бага арваадхан насандаа

	Энгүй их номхон далайг

	Эх газрын газарзүйн хичээлээс

	Эрдэмт багшаар заалгаж байхдаа

	Ийм их ус байдаг аа гэхэд

	Итгэмээргүй санагдаж билээ

	Өөрт нь тэгтэл

	Өрөө хуваарилав

	Өрөө нь гэвэл

	Өнгөтэй сайхан

	Дугуй цонхтой

	Дундаа ширээтэй

	Налж суудаг

	Дөрвөн сандалтай

	Намхан зөөлөн

	Хоёр ортой

	Алив зүйлээр

	Тохь тавтай

	Ажиллаж, амьдрах

	Тохиромж таатай...

	Нутгаасаа авч гарсан

	Нугалалгүй хуйлж авчирсан

	Эх орныхоо газрын зургийг

	Эхлээд өрөөндөө хадав

	Эгцлээд сайн харав

	Мөнх цастай уулс нь

	Сүмбэрлэн харагдах шиг

	Мөрөн голын ус нь

	Долгилон халгилах шиг

	Өргөн цэлгэр тал нь

	Алслан цэлийх шиг

	Өмнийн дэлгэр говь нь

	Алтран шаргалтах шиг

	Хангай, говь хосолсон

	Ханагар сайхан орон нь

	Ханхар Азийн өвчүү дээр

	Хадаг мэт дэлгэгджээ.

	Төвөөс нь баруун хойш

	Төө хэртэй ажвал

	Төрсөн нутаг, Хөвсгөл аймаг

	Түргэн урсгалт Дэлгэр мөрөн

	Уулсын өндрөөр хүрээлэгдсэн

	Усны гүн Хөвсгөл нуур

	Уугуул нутаг нь бүхлээрээ

	Урд нь илхэн дурайлаа.

	Бичгийнхээ цүнхнээс

	Бяцхан далбаа гаргалаа

	Улаан, цэнхэр, улаан

	Улсынхаа соёмбот далбааг

	Хаалганыхаа гадна талд

	Хачин нямбай наагаад

	Дор нь «МОНГОЛИЯ» гэж

	Догь уранхан бичив.

	Жаахан хайрцгаа нээж

	Жаазалсан зураг гаргав

	Жанжин Сүхбаатарынх нь

	Жавхаа төгс хөрөг байв.

	Өнгөт тэр зургаа

	Өөдөөс нь нэг сайн хараад

	Өрөөнийхөө хананд

	Өлгөж тогтоов.

	Ингээд, эднийх

	Их далайн мандалд

	Итгэлт хөлгийн дотор

	Тэр гэгч улсын

	Тэднийх гэж нэрлэгдэх

	Тов хийсэн нэгэн айл

	Тохин амжлаа.

	Номхон долгион далай

	Номхон дөлгөөн давлана.

	Далайн аварга хөлөг

	Дайвах ч үгүй урагшилна.

	Доошоо харвал

	Далай цэнхэр

	Дээшээ харвал

	Тэнгэр цэнхэр

	Сэтгэлд зохис

	Гэгээн өнгө таатай

	Сэвшээ салхи

	Гэгээвчээр орох тааламжтай

	Үүд аяархан тогшлоо

	Морилогтун! морилогтун!

	Эрүүндээ сахалтай

	Монхор шар хүн байлаа.

	Суугтун! суугтун!

	Би Зөвлөлтийн эрдэмтэн

	Корниенко гэдэг хүн

	Бид зөвлөж харилцаж

	Ажлаа явуулна.

	Танайх чинь бүр

	Янзтай сайхан тохижжээ.

	Баяр хүргэе!

	Та ч мөн

	Яггүй нямбай хүн юм аа

	Сэтгэлд таатай,

	Үнэндээ танайхыг, би

	Даанч амархан оллоо шүү.

	Үүдэн дээрээ хадсан

	Далбаагаар чинь танилаа шүү

	Манай, танай хоёр далбаа

	Аль эртний уламжлалаар

	Марксизм˗Ленинизмийн тугийн дор

	Ах дүү болон намирсан юм...

	Өө...

	Эх орныхоо

	Газрын зургийг

	Энд дэлгэчхэж...

	Чи чинь

	Эх орноо

	Элгэндээ тэвэрч яваа юм байна.

	Өө...

	Эрэлхэг жанжныхаа

	Гайхамшигт хөргийг

	Тэнд өлгөчхөж...

	Чи чинь

	Их жанжинтайгаа

	Хамт яваа хүн байна.

	Одоо далай, нам гүмхэн

	Ойчсон зомгол хөдлөмгүй номхон

	Хөлгийн дотор баяр баясгалан

	Хөгжөөн шуугиан, инээд, жавхлан

	Уянгатай сайхан дохио хүнгэнүүлээд

	Усны мандлыг зүсэж эхлэв.

	Урд зүгийн тэнхлэг зориод

	Урагш тэмүүлэн зүтгэж гарав.


ЗУРГААДУГААР БҮЛЭГ 
ДАВЛАГААН ДЭЭРХ БОДОЛ

	 

	Хөлгийн цонхны

	Хөшгийг нээвэл

	Хөндөлсөх үүлгүй тэнгэр цэнхэр

	Хөвөлзөх давлагаангүй далай цэнхэр

	Хөвчин дэлхий гүн цэнхэр.

	Өглөөний наран

	Өнөөх л янзаараа

	Өргөн уснаасаа

	Өшиглөсөн бөмбөг шиг

	Өөдөө цойлон дэгцжээ.

	Өчүүхэн төдий үелзэх салхигүй

	Өнөөдрийн халуун гучин градус...

	Уудам мандлаар

	Их хөлөг нь

	Хөвсөөр, явсаар

	Уртраг, өргөргийн

	Олон зураасыг

	Огтолсоор зүссээр...

	Энэ шөнө инженер

	Хачин сайхан унтжээ.

	Эртлэн босдог заншлаасаа

	Хагас цаг сүүлджээ.

	Өнгөрсөн шөнө инженер

	Өчнөөн сонин зүүд зүүдэлжээ.

	Өглөө босоод нэхэн санавал

	Өнөөх зүүднийхээ хагасыг мартжээ.

	Өхөөрдөм хүүгээ хажуудаа дагуулаад

	Өлгийтэй охиноо элгэндээ тэврээд

	Цэцэрлэг яслид нь хүргэж өгөхөөр

	Цэлгэрхэн гудмаар алхалж явлаа гэж...

	Эхнэр нь тэгтэл чагнуураа мартчихаад

	Эргэж очиж гэрээсээ аваад

	Өчигдрийн ирсэн хүнд өвчтөн рүү

	Өсгий товшин яаран гүйлээ гэж...

	Сэтгүүлч Куперманыг нутагтаа урьж

	Сэлүүн далайнхаа хөлгөнд суулгаж

	Уран тансаг байгалиа үзүүлж

	Урьд эртний домгийг нь өгүүллээ гэж...

	«Жаран цагаан хонь» дууны

	Жарантайн голын хөвөөнд амрааж

	Эрдэнэ бүхэн уусан шингэсэн

	Ринчин жугнай нууртаа аялуулж

	Шижир тариа найган халиурсан

	Шишгэдийн хөндийд түр үдлүүлж

	Цахирын хөлийн рашаан амлуулж

	Цаст сарьдаг Дэдэнтүмбээ харууллаа гэж.

	Ерэн есөн гол зэрэг цутгадаг

	Тэсийн голоосоо загас бариулж

	Эжий буурал, минжин хангайн

	Итгэлт хөлөг цаагаа унууллаа гэж...

	Мөн чиг сонин зүүдний орчлонд

	Тун ч удаан аялжээ би гэж

	Аминдаа инээж, бодон суутал

	Радиогоор «халим» гэж зарлалаа.

	Оймсоо ч өмсөлгүй гадаа гарвал

	Олон нөхөд нь шуугин хөгжилдөж

	Гэвэлзэх мандлын мяралзах толионд

	Гүвгэр нуруу нь дамнан харагдсан

	Таван орцтой барилга шиг урт

	Дөрвөн давхартай байшин шиг лут

	Аварга халимыг анх үзэж

	Алсаас зургийг нь татаж авлаа.

	Магнай хавиасаа хаая хааяа

	Маш хүчтэй ус оргилуулж

	Далайн хөлгөөс дайжих маягтай

	Даруй тэгээд далд орлоо.

	Өрөөндөө ирж, дэвтрээ дэлгэж

	Өдөр сараа дээхэн нь тавьж

	Халим үзлээ, гайхамшиг...

	Хальсанд дүрийг нь татлаа, сонин! гэж

	Зурайлган бичиж тэмдэглэлээ хамхиж

	Зургийнхаа аппаратыг хүзүүнээсээ авбал

	Дурсгалт сайхан тэр хальсыг

	Дурангийнхаа тагийг авалгүй даржээ.

	Сандарч, тэвдсэнээсээ болоод

	Сайхан зургаа алдлаа гэж

	Санааны гүндээ харуусаад

	Сандалдаа хүндхэн суулаа.

	Гайхаш тасран дэмий сууснаа

	Газрынхаа зургийн өмнө очив

	Гарынхаа алгаар зөөлөн илж

	Гайхамшигт нутгаа тэмтэрч үзэв.

	Уултай газар гар нь

	Торох шиг болов

	Устай газар гар нь

	Норох шиг болов

	Хуртай зуны цэцгүүд

	Хуруунд нь

	Тээглэх шиг мэдрэгдэв.

	Хул азаргын нуруу

	Алганд нь

	Тэмтрэгдэх шиг мэдэгдэв.

	Шаргын говийн мяралзаа

	Шаагих шиг

	Чихэнд нь сонсогдов

	Сангийн далайн нуур

	Шаргалтах шиг

	Нүдэнд солонгоров.

	Цагаан уул сумын төв

	Цайрах шиг тодрон харагдав

	Цаг уурынх нь жижиг байшин

	Цагаарах шиг содхон үзэгдэв

	Миний эх орон гэж

	Аман дотроо хэллээ

	Тэнэгэр баян нутгаа

	Тэр аяар нь

	Тэврээд авмаар санагдлаа.

	Эх орондоо тэр

	Ямар их хайртайгаа

	Элэг зүрхэндээ тэр

	Яаж чухам хадгалдаг аа

	Энгүй холын тивээс

	Яагаад мөрөөдөж байгаагаа

	Энэ өдөр Чулуун

	Яруу тод ухаарлаа.

	Өлгий эх орондоо

	Өнөр их намдаа

	Өргөн олон түмэндээ

	Өгвөл, төлбөл зохих

	Өр ихтэйгээ ухаарлаа.

	Угийн төрсөн нутгийн

	Арван жилийн барилга

	Улсын их сургуулийн

	Шилэн пөмбөгөр зулай

	Арван таван жил сурсан

	Ариун эрдмийн замнал

	Ардын багш, ахмадуудын

	Ачит гэгээн сургаал

	Мэдлэг эрхэмлэж

	Мэргэжил эзэмшсэн

	Дэлгэр мөрөн шиг хязгааргүй

	Дээд тооны ухаан...

	Өртэй шүү! эх орон минь

	Би чамдаа өртэй!

	Өгнө шүү! эх орон минь!

	Би заавал өгнө!

	Бүрэн өгч дийлэхгүй байх гэж

	Харамсах юм даа өнө дөө

	Бүгдийг төлж давахгүй байх гэж

	Харуусах юм даа өөртөө...

	Дуу дуулмаар санагдлаа

	Дуу дуундаа

	Дурыг булаасан

	Дуулим сайхан нутгийнхаа

	Дууг дуулмаар бодогдлоо.

	Дууллаа, намуухан, зөөлөн

	Дууллаа, найруухан, яруухан

	....Ар тайгын орой чинь хө

	Алтнаас өнгөтэй гялалзаад байна

	Алсын газар явахад ч хө

	Ааваас өөрцгүй санагдаад байна

	Энэ л тайгын орой чинь хө

	Эрдэнээс өнгөтэй гялалзаад байна

	Эх л орноос алсад ч хө

	Ээжээс өөрцгүй бодогдоод байна1...

	Дахиад дуулмаар санагдаад болсонгүй

	Дархадын цэнхэр хотгорын дууг

	Даруухан налгархан эхэлж

	Дахилттай нь дуулж үзлээ.

	...Тоомын халзан даваагаар

	Торох л үгүй давна даа

	Торомгор жаахан бүсгүйгээ

	Мартах л үгүй санана даа

	Хүүжий, дүүжий хүүхэнжий

	Хүрээд иртэл баяртай

	Аажий, эжий хоёртоо

	Аминчилж хэлчхээд ирье дээ2...

	Үүрийн цолмон шиг сайхан бүсгүйд

	Үнэн голоосоо

	Тэмүүлж явснаа бодов

	Үнэн голоосоо

	Тэмүүлж явахдаа

	Үгээ хэлж чадалгүй

	Тэвдэж байснаа санав.

	Цолмон шиг гэрэлтэй сайхан бүсгүйнхээ

	Цохилох зүрхийг нь мэдэрч явснаа бодов

	Анхны хайр, анхны дурлалынхаа

	Ассан бамбараар гэрэлтүүлж байснаа санав.

	Санах тутам

	Санаан дунд

	Сайхан зүйл,

	Бодох тусам

	Бодлын гүнд

	Бодитой үйл

	Ажил, хөдөлмөр

	Амжилт бүтээл

	Амьдрал хөгжил

	Алсын дэгжил

	Сар, нар

	Сансар хорвоо

	Санаа дүүрэн

	Бодол дүүрэн

	Оюун дүүрэн

	Олон сайхан мөрөөдөл

	Очих саруул ирээдүй

	Оргил их өндөрлөг

	Одонд тулсан тэмүүлэл...

	 


ДОЛООДУГААР БҮЛЭГ
ЛУСЫН ХААНЫ БАЯР

	 

	Өнөөдөр бөмбөрцгийн

	Өмнө хэсэгт гарна

	Эргэлдэх их орчлонгийн

	Экваторыг гатална.

	Экватор гэж

	Тонгойж ордог

	Ямар нэгэн хаалга биш

	Экватор гэж

	Торойж гардаг

	Яах вэ нэг далан биш

	Экватор гэж

	Шургаж мөлхдөг

	Хэвгий нэг нүх биш

	Тэнхлэгт энэ орчлонг

	Тэхий дундуур нь хэмжсэн

	Хорвоо энэ ертөнцийн

	Хойд, урд хэсэг юм.

	Энэ хэсэгт анх орох нь

	Энгийн нэгэн хэрэг биш

	Энх далайн мандалд болдог

	Эртний нэгэн баяр билээ.

	Далай ван гарагийн

	Лусын их хааны

	Нийт олноор нэрлэдэг

	Нептуны3 баяр билээ.

	Экваторыг огтлон гарах

	Энд тэндхийн жуулчид

	Санаа сэтгэл, бүх үйлээрээ

	Сав саруул, цэв цэвэр

	Хир буртаггүй

	Хийсэн буруугүй

	Хилэнц нүгэлгүй      ,

	Хийморь цогтой

	Байх ёстой гэдэг нь

	Баярын гол утга юм.

	Хөлгийн радиогоор

	Хөгжилтэй алиахнаар

	Аргилхан хоолойгоор

	Анхааруулан зарласан нь:

	Бүх хүн өрөөнөөсөө гарч

	Бүрэн тоогоор зэрэгцэн зогс!

	Бүстэй, бүсгүй цөмөөрөө ирж

	Бүтэн эгнээгээр зэрэглэн жагс!

	Луу ороосон таягаа тулсаар

	Лусын хаан залран ирлээ.

	Лууван ягаан дагинаа дагуулсаар

	Лут эрхэмсэг морилон айсуй!

	Бусад олон амьтнаа дагуулж

	Буг, чөтгөр, мангасаа тууж

	Манай хөлөг дээр буулаа, буулаа

	Маний дунд суулаа, суулаа.

	Урт иштэй цавчуур барьсан

	Уранхай хувцастай хиа нар байна

	Үзүүртээ зэвтэй жад агссан

	Эрүүндээ сахалтай бөө нар байна.

	Нүүр амаа, эрээлж мяраалсан

	Нүцгэн биеэ элдвээр сараалсан

	Нүд хөмсгөө этгээдээр будсан

	Нүсэр аймшигт амьтад ирлээ.

	Хөө хуяг дуулга өмссөн

	Хөзрийн ноён шиг малгай тавьсан

	Их лусын сүрт хаан гуай

	Ихэмсэг дүртэй гарч ирэхэд,

	Манай хөлгийн ахмад дарга

	Маш том талх бариад

	Дээр нь цагаан давс тавиад

	Дэвшүүлж өргөн барилаа.

	Лужир том хамар унжуулсан

	Лусын их хаантан гуай

	Хуйлаастай бичгээ дэлгэн өргөж

	Хууль зарлигаа уншин сонсгов:

	Бөмбөрцгийн нөгөө хэсгийн

	Бөөрөн талд нэвтэрч

	Алдарт Нептуны баярт

	Анх оролцож байгаа

	Алс холын монгол нутгийн

	Аэрологийн инженер мэргэжилтэй

	Даваасамбын Чулууныг

	Даруй түргэн барин ирж, баглан хүлж

	Торхтой хар тосон дотор

	Толгойгоор нь дүрж

	Бүх биеийг нь техникийн тосоор

	Бүрэн угааж хар болгосугай.

	Дараа нь тэгээд номхон зогсоож

	Далайчин болсон диплом олгож

	Хар тосноосоо салахад нь тусалж

	Хоёр хоногийн чөлөө олгосугай!

	Хөгийн хиа нар давшлан ирж

	Хөл гараас нь хөвчлөн барьж

	Балиар тостой том торхонд

	Байж ядтал нь суулгаж орхив.

	Учрыг нь олоогүй Монгол инженер

	Уйлах дөхсөн ч тэвчээд байв,

	Уламжлалт баярын ёсыг дагаж

	Уурлах шахсан ч тэсээд суув.

	Их хааныхан баяр болж

	Ийш тийшээ бархиран гүйж,

	Бүжиг шиг хөдөлгөөн дэвхцэн хийж

	Бүгдээр бүгдээрээ давхцан шавж

	Хөлөг дүүрэн инээдэм, шуугиан

	Хөгжил баяр, наадам, наргиан

	Нижигнэж байсан Лусын хааныхан

	Нэг мэдэх нь ээ үгүй болжээ...

	Тосоо цувуулан гүйн гүйсээр

	Торж бүдрэн өрөөндөө ороод

	Толиныхоо өмнө зогсож харвал

	Толгой түрүү, авах юм алга...

	Хүн харвал үнэнхүү зэвүүцэхээр

	Ад чөтгөр нь гэж бодмоор      ,

	Хүүхэд үзвэл чинхүү жихүүцэхээр

	Айж цочин, ойж зугтмаар

	Энэ ертөнцөд хаана ч байхгүй

	Этгээд амьтан болжээ би гэж

	Элгээ хөштөл инээж, инээж

	Эвэр аягаараа ус залгилав...

	Усыг нь уувал, ёсыг нь дагах

	Урьдын мэргэдийн сургаал бий

	Уламжлалт баярт нь оролцоно гэдэг

	Угтаа надад дурсгалтай л юм.

	Өнөө мундаг хаан нь бол

	Миний багш Корниенко л билээ

	Өнгөтэй гоё хатан нь бол

	Манай тогооч Мария л билээ.

	Намайг тосонд дүрдэг нь бол

	Найз залуу Коля л байна лээ

	Сахалтай нөгөө чөтгөр нь бол

	Сайн нөхөр Саша л байна лээ.

	Газар дэлхийн ёс оо гэдэг

	Галав үеийн жам аа гэдэг

	Хэн ч зөрчиж хэрхэвч болохгүй

	Хэв шинжит заншил юм даа.

	Хоёр хоногийн чөлөөтэй

	Хоёр хайрцаг нунтагтай

	Хоёр том алчууртай

	Хонон өнжин зууралдаж

	Хоёр хавтгай савантай

	Хорин нэг дахиж

	Нялгадсан тосоо арилгах гэж

	«Ням», «Давааг» өнгөрөөлөө.

	 


НАЙМДУГААР БҮЛЭГ 
ЭХ НУТГИЙН СЭТГЭМЖ

	 

	Оосор бүчгүй орчлонгийн

	Оломгүй усан далайгаар

	Даанч итгэлтэй

	Даамайхан хөлөг

	Хошуу нь элсэн шинжгүй

	Хондлой нь эцсэн янзгүй

	Холын аяны замдаа

	Холбиролгүй хөвсөөр явна.

	Өдийд миний эх оронд

	Өвлийн улирал үргэлжилж байгаа

	Идэр есийн ааг болж

	Ид дундаа тачигнаж байгаа,

	Цавчим сарьдаг хангай маань

	Цагаан дахаа нөмөрсөн байгаа

	Цаст хайрхан Гандан уул

	Цайран цайран гялалзан байгаа

	Гүн цэнхэр Хөвсгөл далай

	Гүйцэд хөлдөж гялтайн байгаа

	Дэггүйхэн жолооч машинаараа

	Дээр нь бүжиг эргэж байгаа.

	Аав минь,

	Буурал азаргаа унаж

	Асга хадтай

	Булнайн нуруунд гарч

	Нар мандуут

	Дуран авайгаараа

	Найман зүгийг тольдож

	Нэхий дээлийнхээ

	Хормой хотыг дэрвүүлж

	Нэгдлийнхээ адуун сүргийг

	Хумьж цуглуулж яваа даа.

	Энэ зуны наадмаар

	Эрмэг хээрээ уяа даа

	Ундрах гуайн жаалыг унуулж

	Уралдаанд давхиулаа даа.

	Ээж минь,

	Эртхэн үнээгээ сааж

	Сайхан аагтай цайгаа

	Самран самран зогс оо доо.

	Хань минь

	Алаг хөөрхөн үрсийг минь

	Аятай цэвэр хувцаслаад

	Ясли цэцэрлэгт нь хүргэхээр

	Яаран яаран сандарч

	Ажлаасаа хожимдон алдаж

	Алхаж яваа байх даа,

	Сургуулийн нэгдүгээр ангиас

	Сурагчийн нэг ширээнээс

	Чи минь гараа чернилдсэн

	Би чинь нусаа гоожуулсан

	Хоёр бяцхан бор жаал

	Хоорондоо хааяа муудалцаад

	Би чиний гэзэгнээс чангааж

	Чи миний чихнээс угзарч

	Сүүлдээ чи минь уйлж

	Сүрхий ихээр би гэмшиж

	Сайн дураа хөдөлсөн цагтаа

	Сармай4 дээлтээ хувааж

	Жижгээсээ өсөн өссөөр

	Жил жил анги дэвшсээр

	Удсан ч үгүй арвыгаа төгсгөж

	Улсын их сургуульд хамт ирж билээ.

	Эмч болно гэж чи минь зорьж

	Инженер болно гэж би зориглож

	Улаанбаатарт хэдэн жил

	Уруугаа, өөдөө гүйлдсээр

	Төдхөн таван жилийг барж

	Төгссөн дипломоо өвөртөлж

	Төрсөн нутагтаа хоёул ирж

	Төвхнөн сууж амьдарсан билээ.

	Ай хайрт минь

	Амраг хань минь

	Алаг үрс минь

	Аавын хүү минь

	Бодох ямар сайхан бэ!

	Бодол яасан чөлөөтэй вэ?

	Бодох тутам бодол дундаас

	Бодол үүсээд хэчнээн гоё вэ?...

	Амттай сайхан бодлыг нь

	Радиогийн зарлал хойшлуулж

	Сэтгэл сэргэн гэнэт бостол

	Сингапурын боомтод ирлээ.

	Энэ улсыг үүнээс өмнө

	Эх газрын зураг дээр олж

	Иймхэн нутагтай хот улсыг

	Ихээхэн гайхан байж билээ.

	Малайз улсын өмнөд хэсэгт

	Маш тэгшхэн өчүүхэн газарт

	Өндөр барилга шигүүлж барьсан

	Өнө эртний хот байлаа.

	Хоёр хоног энд өнжихдөө

	Хотын дундуур аялал зохиов.

	Амьд амьтны хүрээлэнд очиж

	Анааш гэдгийг тохитой үзэв.

	Өндөр модны тэртээ оройд

	Өлийж хүрээд хоолоо олно

	Өхөөрдөм үр минь үүнийг харвал

	Өргөгч цамхагтай адил гэнэ дээ.

	Шилэн цонхот өндөр барилгууд

	Шигүү давчуу шахцалдан босжээ

	Шинэ маягийн хөгжил ноёлж

	Шинж хэвээ ихэд өөрчилжээ.

	Хүн нь яаж багтдаг юм бол

	Хүүхэд нь хаана тоглодог юм бол

	Алсын зам гэж байхгүй

	Аймаг сум гэж байхгүй

	Ард түмэн нь гурван сая

	Арай манайхаас илүү юм гэнэ

	Амны ус огтхон ч байхгүй

	Айхтар гачигдсан орон гэнэ

	Зэргэлдээ орших Малайз улсаас

	Цэвэр усаа авдаг юм гэнэ

	Гачаал тайлсан тэр ус нь

	Ганцхан хоолойгоор ирдэг юм гэнэ

	Малайз улс энэ оронд

	Маш хүнд дарамт үзүүлдэг гэнэ.

	Зөвшөөрч хүлээхгүй бол усныхаа хаалтыг

	«Зөв эргүүлэхэд»5 хүрдэг гэнэ.

	Хэрэв тэгээд хаачих юм бол

	Хэцүү аюул гүрнийг нөмөрч

	Гурван сая хүн ард нь

	Гуринхалж хатаж үхэх юм гэнэ.

	Ай даа ингэж хавчигдан зовж

	Амны усаар хараат болж

	Амьдарна аа гэдэг бэрх баймаар ч

	Амьдарсаар, аж төрсөөр ирж дээ...

	Энэ улсын онцлог гэвэл

	Эртнээс их ажилч юм байна

	Эвлэж нэгдсэн санаатай, бодолтой

	Эвийг олохдоо сайн ч бололтой.

	Жишээ гэвэл гүн далайдаа

	Жигтэйхэн их шороо чулуу асгаж

	Дэвсэг тохой булан байгуулж

	Дээр нь барилгаа өрсөн байх юм.

	Энэ улс

	Эрт галавын үеэсээ

	Эзэнт хаант цагаасаа

	Хязгааргүй энэ орчлонгийн

	Хаа нэгэн өнцгөөс

	Ганцхан нарийн голтой

	Газрыг олж чадсангүй ээ.

	Зөвхөн манай Хөвсгөл гэхэд

	Зөндөө олон гол мөрөнтэй

	Зуун гол, мянган уулын орон гэж

	Зурж үзүүлэн, бичиж өгүүлсэн ч байдаг.

	Бодон бодон явсаар

	Боомтдоо ирээд

	Хөлөгтөө авирч

	Гэртээ ороод

	Хөлсөө сэврээж

	Хөлөө амрааж

	Хорин минутын дараа

	Холын Энэтхэгийн далайд

	Аяллаа үргэлжлүүлэхээ бодож

	Ажил төрлөө эмхэллээ.

	 


ЕСДҮГЭЭР БҮЛЭГ 
ЭНЭТХЭГИЙН ДАЛАЙД АЯЛСАН НЬ

	 

	Хөлгийн дотор

	Ноцно уу гэмээр халуун

	Хөдөөгийнхний ярьдгаар

	Нохой гаслам халуун

	Гадаа гарвал

	Ган хайлам халуун

	Гараг наран

	Гал ноцоом халуун.

	Уултай нутгийн хүү

	Улайдам ийм халууныг

	Сэрвээн дээрээ

	Төөнүүлж явсангүй

	Сэтгэл дотроо

	Төсөөлж байсангүй

	Энд, энэхэн хавьд

	Экваторын өмнө хэсэг

	Энэтхэгийн далайн орчин

	Эртний Аравын орчим

	Эхэлж үүсдэг муссон6

	Эрч нь ямар байдаг

	Эцэстээ яаж багасдаг

	Хэдийгээс, хэдий хүртэл

	Хэрхэн үргэлжилж

	Хаашаа урсан явж

	Хаана хүрэн очиж

	Азийн цаг уурт

	Аятай, аягүй нөлөөлдөг

	Агаар мандлын чийг

	Аль зэрэг зузаан болох

	Энэ бүхнийг судлах

	Эрдэм шинжилгээ хийх

	Ажиглах, тэмдэглэх

	Ажиллах бодох

	Завгүй их ажилдаа

	Залуу инженер шамджээ.

	Дэлгээтэй байгаа цаасан дээр нь

	Дээр нь бичсэн бичиг дээр нь

	Байн байн хөлс нь дусалж

	Бас цаашаа уусаж

	Дахин дахин хуулах

	Дарж, цохолж, баллах

	Оруулга, хавчуулга хийх

	Огт өөрчилж засах

	Давчуухан өрөөнд ажиллах

	Даанч бэрхтэй байсан ч

	Залуу инженер хэдэн өдөр

	Зай завгүй ажиллалаа.

	Багш, Корниенко тэднийд

	Байн байн орж гарна

	Оролдож байгаа бүтээлд нь

	Оновчтой зөвлөгөө өгнө.

	Ид шөнийн дунд гэхэд

	Инженерийн тасалгаа гэрэлтэй

	Ажилдаа улайран зүтгэж

	Алжаалдаа улам автсаар

	Духаараа ширээ хатган

	Дуг нойрондоо хурхирчээ.

	Өглөө сэрээд өндийвөл

	Өргөн магнай нь улайжээ.

	Өөрөө өөртөө гэнэт уурлан

	Өрөөсөн хөлөө дэвсчээ

	Хэдхэн шөнийн нойр даахгүй

	Хэрэггүй амьтан юм даа, би

	Хийх ажлын пян давахгүй

	Хэврэг хүн юм даа, би...

	Интернационалч бүлийнхэн маань

	Их зүйлийг бүтээж яваа

	Эрдэм шинжилгээнийхээ үйлд

	Эцэж цуцахгүй ажиллаж байгаа

	Сорилт туршилтынхаа үр дүнд

	Сонин нээлт хийж яваа

	Агаар мандал, цаг уурт

	Ажиглагдаагүй юмыг нээж байгаа

	Тэргүүнд нь ордоггүй юм гэхэд

	Тэднээс ер хоцрох ёсгүй

	Эх орныхоо нэрийг бодож

	Хөлгийнхөө гадаа гарч

	Хөндлөн хашлагыг тохойлдон

	Хөх цэнхэр далайг ажиж

	Хөдөлгөөнгүй баахан зогсов.

	Эрчим төгс ажиллах ёстой...

	Тусч жаахан Дельфин

	Тунгалаг усандаа цэнгэж

	Сүрэг, сүргээрээ сэлж

	Сүүлээ шарван тоглоно.

	Хүч тэнхээтэй энэ загас

	Хүнд тун дотно юм

	Аюул хөнөөлөөс олон удаа

	Аварч гаргасан ачтай юм

	Дээр хэвлэгдсэн номоос

	Дэлгэцэд тавигдсан киноноос

	Дельфин гэдэг энэ амьтны

	Дээд чанарыг мэдсэн юм.

	Олон олон удаа

	Осол аюул болж

	Оломгүй их далайн

	Оёор гүнд живж

	Үхэж үрэгдэхэд хүрсэн

	Үй олон хүнийг

	Үйрч сүйдэхэд тулсан

	Үлэмж том хөлгийг

	Энэ загаснууд аварч

	Эрдэнэт хүнд тусалсны

	Энэрэл ариун ачийг

	Энд тэндгүй шагшдаг билээ.

	Одоо ч гэсэн намайг

	Ойчжээ гэж бодвол

	Тэр дороо цугларч

	Тэвэрч өргөн гаргаад

	Хөлөгт минь авчирч

	Хөнөөлгүй аврах

	Нэн ачтай энэ амьтны

	Нэр нь далайн гахай.

	Хүн олон энэ амьтныг

	Хүндгүй ийм эвгүй нэрээр

	Яах гэж харин нэрлэсэн юм бол?

	Ямар учир байсан юм бол?..

	Хэзээ ч юм нэг улсын

	Хэн ч юм нэг иргэн

	Дельфиний бяцхан зулзагыг

	Далайн захаас олж

	Овоо том аквариум

	Орон байрандаа байгуулж

	Тэр амьтнаа авчирч

	Тэжээж өсгөсөн гэдэг!

	Сүүлдээ тэр Дельфин

	Сүрхий том болсоор

	Багахан аквариумдаа

	Багтахаа болиход нь

	Асарч бойжуулсан эзнийх нь

	Арга тасран барагдаж

	Ариун далайн усанд нь

	Аваачиж тавьсан гэдэг

	Өдөр болгон л тэр хүн

	Өргөн далайн захад очно

	Эзнээ хүрээд ирүүтээ л

	Эрэгтээ, Дельфин гарч ирнэ.

	Тэгээд хоёул уулзана

	Тэврэлдэж баахан сууна

	Гараараа илнэ, Дельфинийг

	Сэлүүрээрээ таална, хүнийг

	Удаж, удаж эзэн явна

	Усандаа Дельфин ч эргэж орно

	Дахиад л маргааш уулзана

	Далайнхаа захад тоглоно.

	Тэгтэл эзэн нь

	Тэртээ нэгэн оронд

	Ажлын эрхээр

	Албаны томилолтоор явж

	Хоёр сар болчхоод

	Холын орноос ирэнгүүтээ

	Гүйсээр, яарсаар

	Гүн далайн захад хүрвэл

	Эрх хайртай загас нь

	Эзнээ ирэхийг хүлээсээр

	Эрэг дээрээ гараад

	Элсэн дээрээ нөгчжээ.

	Үүрд хүнд дасдаг

	Үхтлээ үнэнч явдаг

	Усны энэ амьтанд

	Ухаан лав бий дэг шүү...

	Хөлөг маань

	Хөвсөөр˗явсаар

	Хөх номин далайдаа

	Зүтгэсээр˗зүссээр

	Шинэ өглөөний

	Шижир нарыг дагуулан

	Шири Ланк улсын

	Коломбо хотод ирлээ

	Эргэн тойрон

	Энэтхэгийн далайгаар хүрээлэгдсэн

	Эх газраас тасарч

	Энэтхэгийн нутгийн

	Эрүүн дор оршсон

	Энэ багахан улс

	Эртний түүхтэй орон билээ.

	Хотын төв орох хүмүүс

	Хоёр рупийн7 хөлс төлж

	Заан унаж морилно уу гэж

	Зарлал дээр бичсэн байлаа.

	Хөлгөөсөө үсрэн бууж

	Хөрст газар хөл тавилаа.

	Жижиг цонхонд үнэ хураалгаж

	Жигтэйхэн том заан авлаа.

	Морь тэмээ унадаг шиг

	Дөрөө гэж алга

	Модон шат тавьж

	Дээр нь гардаг юм бол уу гэж

	Ухааран бодож зогстол

	Уртын урт хошуугаараа

	Ганцхан дээш нь өргөөд

	Гаргаж дээрээ мордууллаа.

	Давьчсаар байвч хурдалж өгөхгүй

	Даанч удаан амьтан юм даа

	Данхар том биетэй мөртөө

	Даруу нь сайхан адгуус юм даа.

	Удаан явж хотыг үзэн

	Уран барилгын сониныг ажин

	Хүй гүрнийх нь хөгжлийг танин

	Хүн ардынх нь амьдралыг мэдэн

	Багсгар дал модны оройгоос

	Байцайн чинээ самар авч

	Бор идээг нь амтлан идэж

	Болсон сүү шиг шүүсийг нь уув.

	Үхрийг энд тэргэнд хөллөж

	Үлэмж ачаа тээдэг юм байна

	Үхэр нь гэвэл бөхтэй юм шиг

	Үхэр, үхрээс ондоо юм байна.

	Дэрс, хулс ч зөөж л явах юм

	Дээр нь хүмүүс сууж л явах юм

	Хувьсгалаас өмнөх манай тээврийн

	Хуучин үеийг санагдуулж байх юм.

	Араас нь гурван хүүхэд

	Айсуй яваа харагдав

	Ах аа! ах аа! гэж дуудах маягтай

	Авиа гарган дэргэд ирэв.

	Алгаа тосож хошуу цорвойв

	Аргагүй л юм гуйж байна даа.

	Сургуулийн бололтой хувцастай

	Сурагч бололтой цүнхтэй

	Тас хар, гялалзсан, хөөрхөн

	Танан шүдтэй хүүхдүүд байлаа.

	Тэдний нэг нь гартаа

	Тэмдэглэлийн цаас барьжээ

	Цаас нь гэвэл хүснэгттэй

	Цаанаа бас асуулттай юм.

	Хэн гэдэг хаанахын хүн

	Хэдэн мөнгө өгөв гэдгээ

	Тэр хүснэгттэй цаасанд нь

	Тэмдэглэж өгөх учиртай гэнэ.

	Цуглуулж гуйсан тэр мөнгөө

	Цугийг нь сургуульд өгдөг гэнэ.

	Сургуульдаа өгсөн тэр мөнгө нь

	Сурахад төлөх хөлс нь гэнэ.

	Хөөрхийс минь энэ жаалуудад

	Хөрөнгө гэж юу л байгаа аж?

	Эрдэм сурах гэж гуйлга хийж

	Ингэж явах нь юу нь буруу вэ?

	Хүйлэн хорвоод мэндэлж төрсөн

	Хүний үр ялгаа байх биш

	Нийгэм, нийгмийнхээ өгсөн хүмүүжлээр

	Нийцэх нийцэхгүй нь хүний заяа биз

	Нигүүлсэж бодоод тэд хүүхдэд

	Нэг рупийг нэмэр болчхоод

	Модон харандаагаар нь тэдний дансанд

	«Монгол, Чулуун, нэг рупи» гэв.

	Тэр хүүхдүүд

	Тэсгэлгүй баярлаж

	Толгойгоо хөлдөө хүртэл

	Тонголзон бөхөлзөж

	Өнөр хүн юм гэсэн байртай

	Өглөгийн эзэн юм гэсэн бололтой

	Хачирхсан янзаар

	Хайрласан шинжээр

	Ухран ухран

	Араараа явахдаа

	Улаан алгатай

	Гараараа даллав...

	За одоо харья хэмээн

	Заанаа унаж буцаж ирлээ

	Гэмгүй номхон зааны нуруунд

	Гэрэл зургаа татуулж авлаа.

	Одоо удахгүй хөлөг хөдөлж

	Оломгүй далайн замдаа орно

	Алс баруун зүгийг барьж

	Африкийн чигт аялан явна.

	 


АРАВДУГААР БҮЛЭГ 
ХҮНИЙ ГАЗРЫН ГАЧЛАН

	 

	Өглөө босвол

	Өргөн далайгаас

	Өшиглөсөн бөмбөг шиг

	Өөдлөн дэгддэг

	Өнөөх нар ч алга.

	Үс хөдөлгөх төдийхөн

	Үл мэдэгхэн салхин

	Үе үе бүлээн амьсгалаар

	Үлээж байх нь нэн таатай.

	Уран зөөлөнхөн гараараа

	Унжсан үсийг минь хойшлуулж

	Халуун энхрий илэнхэн байдаг

	Ханийн минь гар л ийм байдаг даа.

	Дээрээс дарчихна уу гэмээр

	Дэндүү доогуур нүүгэлтсэн

	Хар бараан зузаан үүлс

	Хамаа, намаагүй нүүдэллэж

	Халуун илчит наранг

	Хадган цэнхэр тэнгэрийг

	Халхлан нууж, хөшиглөжээ.

	Өнөөдөр чинь ашгүй

	Сэрүүвтэр өдөр болох нь гээд

	Өөр хэнд ч биш

	Өөрөө өөртөө хэлээд

	Өрөөндөө орж

	Ширээндээ суугаад

	Өчигдрийн ажлаа

	Шинжин харвал

	Засмаар юм ч их

	Хасмаар юм ч их

	Нэммээр юм ч их

	Нэгтгэмээр юм ч их

	Далаад хуудас бичгээ

	Дахиад хуулахаас аргагүй

	Баримт сэлтийг дүгнэж

	Баяжуулж бичихээс аргагүй

	Сурсан мэдсэний

	Ид гэж байдаг л юм бол

	Үүнийгээ гаргах болжээ гэж

	Судалсан мэдэрсний

	Шид гэж байдаг л юм бол

	Түүнийгээ нээх болжээ гэж

	Сэрүүн цэнхэр хангайн хүүгээс

	Сэтгэлийн их тэвчээр шаардав.

	Эх орон нь итгэлт хүнээсээ

	Их юм нэхэж санагдав.

	Аль байдаг бүхнээ зориулж

	Арван таван жил намайг сургаж

	Гарыг минь

	Ганзагад хүргэсэн

	Ард түмнээ

	Хөлийг минь

	Дөрөөнд өргөсөн

	Ачит намаа

	Баярлуулах тийм бүтээл хийх

	Бахархалт үйлсийн дуудлага байлаа.

	Олон хоног

	Оролдож хийсэн

	Эрдэм шинжилгээнийх нь

	Энэ ажил

	Дэлхийн цаг уурын

	Дэвшилтэт судлалд

	Дээжийн нэг нь гэж

	Дээгүүр үнэлэгдлээ.

	Баяр, баяр, баяр

	Бахархал, бахархал, бахархал

	Гэвч болоогүй

	Гэдийж битгий омойт

	Бүр ч дуусаагүй

	Бүү онгир!

	Цаг уурын шинжилгээ

	Янзаараа гэж мэд!

	Цаана нь хийх судалгаа

	Бүхлээрээ гэж бод!

	Инженер өөрөө өөртөө

	Ийм зарлиг буулгав...

	Ажил бүтэх тутам

	Алдар нэмэгдэх тутам

	Ачит багш ч сургасан

	Аав ээж ч захисан

	Сайн хүний өмөг түшиг

	Сар, нарны өнгөт гэрэл

	Чухлын чухал сургаал шүү гэж

	Чулуун дотроо бодов.

	Момбаса8 боомтод

	Манай хөлөг удаан зогсохгүй ч

	Хөлгийнхөнтэйгөө хотоор явж

	Хөөрхийлөлт амьдралд өр өвдөв.

	Нүүрэндээ ямар ч баясалгүй

	Нүдэндээ ямар ч бахархалгүй

	Нүцгэн шалдан хүүхдүүд

	Нүүдлийн бололтой хүмүүс

	Алхах тутам тааралдаж

	Алга нийлүүлэн тосно.

	Ам хөдөлгөж

	Амь зуух

	Аргагүй болсон нь

	Аандаа тодорно...

	Алс холын намайг

	Өршөөгөөрэй, ядуусаа!

	Алга дээр чинь тавьж

	Өгөх юм үгүй байна.

	Өөрийн баян орондоо бол

	Дутуу юм ер байдаггүй ч

	Өрөөлийн энэ оронд бол

	Илүү юм ор байхгүй ээ!

	Хүүхдүүд нь хар нялхаасаа

	Хүнд ажилд

	Хүзүүгээрээ зүтгэж дээ

	Хүчээ барж дээ хөөрхий.

	Сагстай, хигстэй юм.

	Толгой дээрээ тавьж

	Саарьтай хиртэй хөлөө

	Халуун замд улайтгаж

	Хаа хүргэх газарт нь

	Аваачиж буулгаж өгөөд

	Хамгийн бага хөлсийг

	Алга дэлгэн хүртэхдээ

	Өнөө шөнийг тэгсхийх

	Өл залгасандаа баяртай

	Өвгөд хөгшдөө тэжээх

	Шөл олсондоо урамтай,

	Ай хөөрхий

	Хөрөнгөт орны амьдрал гэдэг

	Аргагүй л дор орж дээ

	Хөгжил нь багасаж

	Хөнөөл нь ихсэж

	Хүнийг гахай шиг болгосон

	Хүүхдийг нохой шиг байлгасан

	Хүнд хүчир юм даа гэж

	Хөвгүүн бодон харууслаа.

	Момбасагийн боомтоос

	Манай хөлөг хөдөллөө.

	Энэтхэгийн Бомбей9 хүрэхээр

	Эндээсээ эгцлэн хөвлөө.

	Эх орноосоо би

	Хамгийн алсад ирлээ

	Энэ аяллын замын

	Эцсийн цэгт хүрлээ.

	Багаас хайртай

	«Цагаан уул» сумын

	«Бадрал» нэгдлийн

	Цацагтай дарцгийг

	Энд яг дурсгал болгож 

	Энэтхэгийн далайн мандалд тавилаа10

	Яг эндээс

	Нэг минут ч гэсэн

	Эх орондоо очих цагаас

	Багасгаж эхэллээ.

	Яг эндээс

	Нэг метр ч гэсэн

	Эх орондоо хүрэх замаас

	Хороож эхэллээ.

	Би эх орондоо

	Очиж явна

	Харьж явна

	Би эх орондоо

	Ойртож явна

	Дөхөж явна

	Би эх орондоо

	Зүглэж явна

	Чиглэж явна

	Бие сэтгэлээрээ

	Эх орондоо

	Зүтгэж явна

	Тэмүүлж явна.

	Нацагдоржийнхоо номыг дэлгэлээ

	Найраг шүлгээс нь уншлаа

	«...Хээрийн галуу

	Нисэн үл хүрэх газраас

	Хүний хүү

	Эрдэм өвөрлөж ирнэ...»

	Ямар сайхан шүлэг билээ

	Яасан гайхам бадаг билээ!...

	Зогсолтгүй арав хоног аялсаар

	Зорьж гарсан Энэтхэгт хүрлээ.

	Бомбей хотын

	Боомтод тулж

	Аварга хөлгийнхөө гогцоонд

	Аргамжааны цэгээг углалаа.

	Зогсоолд манайхан удаан байх

	Зочин болж хотоор явах

	Онцын чухал ажилгүй байлаа

	Орой тийшээ хөдлөх байлаа.

	Хөлгийн тавцангаас бүгд бууж

	Хөдөлгөөнт талбайгаар бид явлаа.

	Ядуу, чадуу, тарган туранхай

	Янз бүрийн хүмүүс хөлхөлдөж байлаа..

	Долоон залуу

	Хашхиралдаж эхлэв

	Дорхноо тэгээд

	Хамтарч олшров

	Нэмсээр нэмсээр

	Мянгаад хүрэв

	Нийлсээр нийлсээр

	Түмээд болов

	Хөрөнгөтөн орны

	Хөдөлмөрчин олны

	Шударга тэмцлийн жагсаал

	Шууд эхлэх нь энэ дээ гэж

	Манай сэтгүүлч Куперман

	Манд эхнээс нь тайлбарлав.

	Хараач! энд

	Улаан туг өргөлөө.

	Хараач! тэнд

	Урт лоозон өндийлөө

	Хар бичигтэй

	Цаасан хуудаснууд дэлгэлээ.

	Хамаг хүн

	Халуун гараа зангидлаа

	Тэр лоозон дээр

	«Тэмцэл бол жаргал» гэж байна

	Тэр даавуун дээр

	«Тэмцье, босъё, жагсъя» гэж байна

	Энэ хуудсан дээр

	«Эрх чөлөө олго» гэж байна

	Энэ цаасан дээр

	«Эрхлэх ажил өг» гэж байна.

	«Картын системийг

	Арилгая» гэж хашхирч байна

	«Хараатын байдлаас

	Ангижиръя» гэж хадааж байна.

	«Ядуучууд бидний

	Эрхийг нэм» гэж байна.

	«Ямбатнууд тэдний

	Дархыг хас» гэж байна.

	«Ажил олдохгүй

	Туйлдаа хүрлээ» гэж байна.

	«Ам хөдлөхгүй

	Тураалдаа туллаа» гэж байна.

	Гартаа тэд

	Гранат бариагүй ч

	Гранатаас хүчтэй

	Галаас илчтэй

	Үгээ тэд хэлж байна.

	Хүний эрхийн төлөө

	Хүүхдийн жаргалын төлөө

	Хүнлэг чанарын төлөө

	Хүрэх ирээдүйн төлөө

	Үнэнийг тэд хэлж байна

	Тэд зөвхөн хоол гуйгаад

	Тэмцэж байгаа юм биш

	Тэдэнд эрх чөлөө

	Титэмлэх11 энх жаргал

	Бүгдээс эрхэм болохоор

	Бүхнээс эрдэнэ болохоор

	Тив тивийн ардууд

	Тэмцэж байгаа юм

	Тэмцэл нь өрнөж байгаа юм

	Тэлж өргөжиж байгаа юм

	Тэгээд ч ялж байгаа юм.

	Энэ бүхнийг инженер

	Элэг зүрхээрээ ойлгож байв

	Ингэтэл хэрэг бишдэж

	Эзэрхэг цагдаа нар ирлээ

	Цагдаа нар ирэнгүүтээ

	Цагдаж зогсоох гэлээ

	Ташуур, нүдүүр хэрэглэж

	Тарааж, бутраах гэлээ.

	Жанжилж дээрэлхэж байна

	Жанчилж дэвсэлж байна

	Жаргалд хайртай тэдний

	Жагсаал тарахгүй л байлаа

	Хорт хий тавилаа

	Хорь, гуч буудлаа

	Хоёр хүн үхлээ

	Хорин хүн шархадлаа.

	Инженер дургүйцлээ

	Илт зэвүүцлээ.

	«Та нарын тэмцлийг

	Монгол орон

	Дэмжиж байна» гэж

	Амандаа хэллээ!

	«Та нарын тэмцлийг

	Монгол олон

	Талархаж байна» гэж

	Аминдаа хэллээ!...

	Хөлгийн дохио хүнгэнэлээ

	Хөдлөх цаг боллоо

	Бомбейн тавцангаас

	Босогчдын талбайгаас

	Хөлөг онгоц хөдөлж

	Хөх усан далайгаа зүслээ.

	Эх нутгийн зүг

	Эрч мэдэн тэмүүллээ.

	Эх орон ард түмэн нь

	Энхрий хүүгээ даллалаа

	Эх орон, ард түмэндээ

	Эргэж очихоор тэмүүллээ.

Notes

		[←1]
	 Хөвсгөлийн залуу зохиолч Б. Түвшинжаргалын зохиосон дуу.




	[←2]
	 Зохиолч П. Бадарчийн «Дархадын цэнхэр хотгор» дуунаас




	[←3]
	 Нептун - Далай ван гарагийн нэр




	[←4]
	 Сармай дээлт - Хөвсгөлийн хүнсний комбинат ийм нэртэй урт чихэр хийдэг бөгөөд Хөвсгөлийн сармай дээлт гэж алдаршжээ.




	[←5]
	 Зөв эргүүлэхэд - крантаа хаачихна гэсэн утгатай
 




	[←6]
	 Муссон  - Улирлын байдлаар чиглэлээ өөрчилдөг, сүүлийн үед дэлхийн паг уурт эрчимтэй нөлөөлж буй хүчтэй салхи.




	[←7]
	 Рупий - Энэтхэгийн мөнгө.




	[←8]
	 Африкийн зүүн эрэгт оршин, Эфопи, Танзани улстай хил залгасан Кени улсын Момбаса гэдэг хотын усан боомт.




	[←9]
	 Энэтхэг улсын баруун зах, Аравын тэнгисийн эрэгт орших хот.
 




	[←10]
	 Өөрийн төрж өссөн Хөвсгөл аймгийн «Цагаан уул» сумын «Бадрал» нэгдлийн зөвлөл нь нэгдлийн тэмдэгтэй энэ бяцхан тугийг өөрийн хүрэх аяны хамгийн эцсийн эргэх цэг дээрээ тавиад ирээрэй гэж даалгасан юм.




	[←11]
	 Титэмлэх - эрхэмлэх, дээдлэх гэсэн утгаар хэрэглэв.

